Avgerð frá Skatta- og avgjaldskærunevndini

Avgerð tikin: 23.02.2005

Mál nr.: 04-03-31-18 

Lóg: Meirvirðisgjaldslógin § 16, § 3 

Landbúnaður vinnuligt virksemi

Samandráttur:

Toll- og Skattstova Føroya hevði strikað kæraran úr mvg-skránni við teirri grundgeving, at virksemi hansara av seyðahaldi varð ikki mett at vera vinnuligt. Skatta- og avgjaldskærunevndin broytti hesa avgerð.

Avgerð

Málslýsing.

Kærarin er festibóndi við 11 merkum og einum áseyðatalið á 220.

Toll- og Skattstova Føroya hevur við avgerð frá 14. juni 2004 strikað landbúnaðarvirksemið hjá kæraranum úr mvg-skránni við virkna frá 31. desember 2003 við teirri grundgeving, at talan er ikki um vinnuligt virksemi.

Toll- og Skattstova Føroya tók samstundis avgerð um, at virksemið ikki varð mett sum vinnuligt í skattligum høpi, og at kærarin tí ikki fekk frádrátt fyri hall árini 2001, 2002 og 2003. Henda avgerð varð kærd til Kommunala Skattakærunevnd, sum gjørdi av, at álíkningin hjá skattgjaldaranum fyri áðurnevndu ár skuldu takast upp aftur og fremjast eftir rundskrivi nr. 16 frá 8. apríl 1989.

Kærarin:

Kærarin vísir á, at talan er um ein av stóru bóndagørðunum í Føroyum, og kærarin nýtir ein týðandi part av síni arbeiðsorku til at røkja garðin. Hetta sæst aftur í lítlari inntøku frá øðrum arbeiði.

Tað er rætt, at landbúnaðarvirksemið hevur givið undirskot seinastu árini. Víst verður á, at stórar íløgur vóru gjørdar fyri 4-5 árum síðani, og at rentur og avskrivingar hava tyngt munandi um raksturin síðani.

Vánaliga úrslitið í 2002 skyldast, at kærarin misti nógvan seyð. Hetta sæst aftur í lítlari sølu og í stórum útreiðslum til keyp av gimbrum. Úrslitið í 2003 batnaði munandi, og kærarin roknar við, at 2004 fer at geva yvirskot.

Kærarin vísir á, at skattskylduga úrslitið er ikki í sær sjálvum nokk til at taka hesa avgerð.

Fyri tað fyrsta eigur endamálið við felagnum at innganga. Sambært lógarviðmerkingunum til § 3, stk. 1 í mvg-lógini er eitt felag vinnuliga rikið, um endamálið er at fáa fíggjarligan vinning. Í  iðmerkingunum verður sagt víðari, at tað í hesum sambandi ongan týdning hevur, um endamálið-at fáa vinning-ikki verður rokkið. Endamálið hjá kæraranum hevur altíð verið at fáa vinning burturúr virksemi sínum.

Fyri tað næsta eigur at metast um tey roknskaparligu úrslitini heldur enn tey skattligu úrslitini.

Stórur munur hevur verið á roknskaparligu og skattligu avskrivingunum seinastu árini. Hesin munur hevur við sær, at roknskaparligu úrslitini seinastu árini hava verið munandi betri enn skattligu úrslitini:


1999 
2000 
2001 
2002 
2003

Skattskyldugt úrslit 
-60 
-34 
-72 
-90 
-8

Roknskaparligt úrslit 
-16 
-5 
-50 
-83 
-11

Kærarin vísir á, at hóast smærri hall í 1999 og 2000 má sigast, at raksturin javnvigaði hesi árini.

Fyri tað triðja eigur at metast um, hvørt tað eru serligar orsøkir til, at úrslitið gjørdist, sum tað gjørdist. Vísast skal í hesum sambandi á, at vánaliga úrslitið í 2002 og lutvíst úrslitið í 2003 skyldast óhappum í 2002.

Fyri tað fjórða má metast um framtíðarútlitini hjá felagnum. Í lógarviðmerkingunum til § 3, stk. 1 í mvg-lógini verður sagt, at hóast felagið støðugt hevur hall, kann virksemið mvgskrásetast, um útlit eru fyri, at tað kemur at geva yvirskot. Í frágreiðingini sigur Toll- og Skattstova Føroya seg hava staðfest, at eingi útlit eru fyri, at raksturin hjá kæraranum fer at batna í framtíðini. Tað framgongur ikki av frágreiðingini, hvussu Toll- og Skattstova Føroya er komin til hesa staðfesting. Kærarin roknar við, at virksemið fer at geva yvirskot í 2004 og frameftir.

Fyri tað fimta eiga onnur viðurskifti eisini at verða tikin við, tá metast skal. Í kæruni var í hesum sambandi víst á, at virksemið er stórt, og at kærarin nýtir nógva tíð uppá hetta virksemið.

Í frágreiðingini frá Toll- og Skattstovu Føroya verða eisini nevnd ymisk onnur viðurskifti, sum kunnu tykjast einki at hava at týða fyri avgerðina um, hvørt virksemið er vinnuligt ella ikki. T.d. verður nevnt, at felagið fær stuðul frá tí almenna, og at kærarin ikki er bóndi burturav.

Kærarin metir, at Toll- og Skattstova Føroya í ov stóran mun leggur dent á skattskyldugu úrslitini seinastu árini, uttan at taka hædd fyri, hvussu úrslitini eru íkomin. Kærarin vísir á, at vánaligu úrslitini seinastu árini hava sína orsøk, og at nógv er gjørt fyri at betra hesi. Hetta sæst m.a. aftur í lítlari inntøku frá øðrum arbeiði.

Harnæst vísir kærarin á, at gjørdar vóru nógvar íløgur fyri 4-5 árum síðani, og at rentur og avskrivingar tí hava tyngt munandi um raksturin. Víðari varð nevnt, at í skattaroknskapinum vóru rakstrargøgnini avskrivað við 30% árliga, sum er munandi hægri, enn um roknskapurin varð gjørdur eftir roknskaparligum meginreglum. Samanumtikið varð nevnt, at roknskaparligu úrslitini hesi árini hava verið betri enn skattligu úrslitini

Fyri at vísa at so er, hevur kærarin niðanfyri víst, hvussu roknskaparligu úrslitini hava verið.

Roknskaparligu avskrivingarnar byggja á eitt avskrivingartíðarskeið upp á 10 ár.


1999 
2000 
2001 
2002 
2003

Skattskyldugt úrslit 
-60 
-34 
-72 
-90 
-8

Skattligar avskrivingar 
65 
50 
48 
33 
23

Roknskaparligar avskrivingar 
-21 
-21 
-26 
-26 
-26

Roknskaparligt úrslit 
-16 
-5 
-50 
-83 
-11

Uppgerðin vísir, at við avskriving yvir 10 ár javnviga roknskaparligu úrslitini í 1999 og 2000, meðan 2003 hevur givið eitt lítið hall. Harafturat hevði roknskaparliga hallið í 2001 og 2002 verið nakað minni enn skattliga hallið.

Í lógarviðmerkingunum til § 3, stk. 1 í mvg-lógini verður sagt, at um meirvirðisgjaldsskyldugu útreiðslurnar støðugt eru størri enn inntøkurnar, kann virksemið ikki metast at verða rikið við vinnuligum endamáli.

Mett verður ikki, at staðfest er, at virksemið hjá kæraranum gevur støðugt hall. Hóast minni hall í 1999 og 2000 má sigast, at raksturin hesi árini javnvigaði, meðan raksturin í 2003 gav eitt minni hall. Harafturímóti hava 2001 og 2002 givið munandi hall, harav 2002 hevur sína serligu orsøk.

Við núverandi gongd roknar kærarin við, at raksturin fer at geva yvirskot í 2004 og frameftir.

Víst verður á, at í viðmerkingunum til mvg-lógina verður sagt, at hóast komið verður fram til, at felagið hevur havt støðugt hall seinastu árini, skal hyggjast eftir framtíðarútlitunum, áðrenn staðfestast kann, um virkið er vinnuliga rikið ella ikki. Hóast hall kann tílíkt virki fáa loyvi til at verða skrásett framyvir, um útlit eru fyri, at tað kemur at geva yvirskot.

Kærarin er ikki samdur við Toll- og Skattstovu Føroya í teirra meting av framtíðarútlitunum fyri virksemið hjá kæraranum.

Hann roknar ikki við at skula gera týðandi íløgur komandi árini og roknar tí við, at skattskylduga úrslitið økist til 30.000-40.000 kr, so hvørt sum rentur og avskrivingar minka. Í hesum úrslitum er bara seyðahald tikið við. Kærarin arbeiðir við at víðka um inntøkugrundarlagið.

Kærarin vísir aftur, at landbúnaðarstuðulin skal virka til, at hansara landbúnaðarvirksemið ikki er vinnuliga rikið. Stuðulin verður givin fyri at tað skal verða møguligt at reka vinnuligt seyðahald. Hann hevur torført við at skilja viðmerkingarnar hjá Toll- og Skattstovu Føroya og vísir á, at um tær skulu tulkast neyvt, merkir hetta, at heilar “vinnugreinar” ikki eru vinnuliga riknar. Besta dømi um eina vinnugrein, ið neyvan hevði havt lív lagað, um hon ikki fekk stuðul, er farmaflotin. Tað hevði neyvan í Føroyum verið møguligt at rikið eitt farmaskip á vinnuligum grundarlagi, um feløgini ikki fingu endurgoldið 28% av lønarútreiðslunum frá landskassanum.

At enda vísir kærarin á, at tað hevur onki við spurningin um vinnuvirksemi at gera, at kærarin ikki rekur landbúnaðarvirksemi burturav. Meirvirðisgjaldslógin leggur upp til, at øll vinnuvirki við sølu omanfyri 20.000 kr. skulu mvg-skrásetast. Tað er torført at síggja, hvussu eitt vinnuvirki við sølu upp á góðar 20.000 kr. kann verða grundarlag undir einum heiltíðarstarvi. Víst verður eisini á, at minkandi inntøkan í 2002 og 2003 kemst av, at hann hevur roynt at vent gongdini og tí hevur nýtt nógva tíð á garðinum.

Toll- og Skattstova Føroya:

Toll- og Skattstova Føroya hevur gjøgnumgingið roknskapir kærarans fyri árini 2001, 2002 og 2003 og er komin til ta niðurstøðu, at virksemið ikki er at meta sum vinnuligt virksemi. Avgerðin hevur virknað frá 31. desember 2003, soleiðis at virksemið er strikað sum meirvirðisgjaldsskyldugt frá hesum degi.

Toll- og Skattstova Føroya hevur á haldgóðum grundarlag mett, at kærarin ikki kann reka landbúna, uttan at fígging verður veitt frá aðrari inntøku, sí sølu og skattligt úrslit niðanfyri fyri árini 1999-2003.

Søla og skattligt úrslit hava seinastu árini sæð soleiðis út:


1999 
2000 
2001 
2002 
2003

Søla íroknað stuðul 
87.316 
94.732 
93.657 
63.631 
84.664

Úrslit áðrenn rentur og avskriv. 
7.195 
4.197 
-5.231 
-42.516 
5.673

Skattligt úrslit 
-60.230 
-34.146 
-71.822 
-89.714 
-8.204

Staðfestu tølini styðja grundgevingina hjá Toll- og Skattstovu Føroya um, at grundarlagið fyri hesum virksemi ikki tekur støði í vinnuvirksemi.

Avgerðin verður grundað á, at festið hevur ikki givið nóg góð úrslit tey seinastu árini soleiðis at skilja, at til ber at renta tær íløgur, ið gjørdar eru í festið. Ei heldur er gjørligt at nýta teir skattligu avskrivingarmøguleikarnar vegna út av lagi vánalig fíggjarviðurskifti.

Samanumtikið eru fíggjarviðurskiftini út av lagi vánalig, tá hædd eisini skal takast fyri, at beinleiðis stuðul til festið er umleið ¼ av samlaðu søluni hjá festinum. Talan er um studning til seyðahald, ið festið ikki framleiðir í virði, men fær frá stuðulsveitara. Harumframt eru lánimøguleikarnir serstakir, tí rentan er nógv lægri til festibøndur enn á vanliga kapitalmarknaðinum. Hetta ávirkar eisini fíggjarliga grundarlagið positivt. Umvent hevði fíggjarliga støðan verið nógv verri, um vanlig fíggjarkor vóru galdandi fyri bóndan. Sambært § 1 í meirvirðisgjaldslógini skal avgjald rindast til landskassan av vinnuligari sølu. 

Tað er einki fast mark millum vinnu og ítriv, og tað er tí neyðugt at viðgera tílík mál í hvørjum einstøkum føri. Sambært § 16, stk. 1 í meirvirðisgjaldslógini skal “við í inngangandi avgjaldi bert verða roknað avgjald av innkeypi v.m., ið burturav viðvíkur sølu av vørum og avgjaldsskyldugum tænastum.” § 3, stk. 1, litra a í mvg-lógini ásetir, at avgjald skal latast av tí, sum rekur sjálvstøðugt vinnuvirki við sølu av vørum og avgjaldsskyldugum tænastum. Tað vil siga, at tað eru vinnuvirkir, sum skulu vera MVG-skrásett.

Toll- og Skattstova Føroya hevur staðfest, at talan ikki er um vinnuligt virksemi, og at tað heldur ikki eru útlit fyri, at verandi ella framtíðar grundarlag fyri fíggjarligu úrtøkuni broytist til tað betra. Inntøkumøguleikar eru avmarkaðir til at vera uml. 100.000 kr. brutto pr. ár, og við verandi sølu av seyðakjøti er ikki møguligt at víðka um hesar møguleikar.

Avgerandi fyri, at virksemið er vinnuligt ella ikki, er ikki, um virksemið gevur ella ikki gevur hall í skattligum høpi. Ístaðin er hetta at meta sum tilfallandi vinna (ítriv). Hetta sæst í staðfestum úrsliti higartil, sum landbúnaðurin hevur og hartil í tí arbeiðsinntøku, kærarin hevur av øðrum arbeiði.

Staðfest er, at kærarin er í løntum starvi, og sostatt ikki rekur landbúnaðarvirksemi burturav.

Niðanfyri framgongur lønarinntøkan hjá kæraranum:

A-inntøka árini 1999 til 2003:

Ár: 
2003 
2002 
2001 
2000 
1999

Inntøka: 
44.747 
121.111 
197.628 
145.545 
139.521

Minkandi inntøkan hjá kæraranum av øðrum virksemi ávirkar ikki støðutakanina hjá Toll- og Skattstovu Føroya til at meta landbúnaðarvirksemið sum ikki vinnuligt. Staðfestast kann, at kærarin í 2004 fær útgjald frá Arbeiðsloysisskipanini. Hetta má merkja, at hann er tøkur á arbeiðsmarknaðinum.

Toll- og Skattstova Føroya heldur ikki, at tað hevði verið ov stórur munur á avskrivingunum seinastu árini, um hesar vóru gjørdar eftir roknskaparligum meginreglum. Upprunasaldo í 1999 var kr. 215.000, og við einari tilgongd í 2001, sum sambært roknskapinum er uml. 45.000 kr., svarar avskrivingin av rakstrargøgnum nøkunlunda til avskriving uppá 10 ár. Tá hugt verður eftir inntøkunum av garðinum í mun til íløgur og útreiðslur, sum gjørdar eru í garðin, staðfestir Toll- og Skattstova Føroya, at garðurin hjá kæraranum ikki verður rikin við peningaligum vinningi fyri eyga, men sum eitt ítriv hjá eigaranum.

Er talan ikki um vinnuligt virksemi, men um hjávinnu (ítriv), skal garðurin ikki vera mvgskrásettur.

Toll- og Skattstova Føroya staðfestir, at ein støðugur umsetningur uppá uml. 100.000 kr. árliga ikki á nakran hátt ger garðin vinnuliga riknan, bæði tá um ræður skattlig viðurskifti eins væl og meirvirðisgjald. Harafturímóti staðfestir hetta, at inntøkumøguleikarnir hjá garðinum eru avmarkaðir, tá um sølu av seyði ræður. Við einum umsetningi upp á uml. 100.000 kr. árliga -íroknað stuðul- ber ikki til at forrenta gjørdar íløgur í garðin og enn minni at fáa yvirskot til at liva av.

Avgerðin hjá Skatta- og avgjaldskærunevndini:

Sambært § 3, stk. 1, litra a í meirvirðisgjaldslógini skal avgjald rindast av tí, sum rekur sjálvstøðugt vinnuvirki við sølu av vørum og avgjaldsskyldugum tænastum. Tað er bert vinnulig søla, sum skal verða skrásett til meirvirðisgjald, samanber eisini § 1 í meirvirðisgjaldslógini.

Henda orðing av mvg-lógini hevur við sær, at metingin av avgjaldsskylduni svarar til ta meting, sum verður gjørd, tá avgerast skal, um eitt virki er vinnuligt í skattligum høpi. Staðfestast kann, at Toll- og Skattaráð Føroya hevur sett úr gildi rundskriv nr. 16 frá 8. apríl 1989, sum hevði ásetingar um serligar linar reglur fyri meting av seyðahaldi sum vinnuligt virksemi. Eftir hesum reglum var talan um vinnuligt virksemi, um søla fór fram av 17 seyðum ella meira. Avgjørt varð, at ístaðin fyri skuldi ein ítøkilig meting gerast í hvørjum einstøkum føri, og tey atlit, sum skulu takast, tá metingin verður gjørd, eru tey, sum rættarpraksis hevur fyrisett, og sum fyri ein part eru endurgivin í Vegleiðingarskrivinum frá 1996 s. 120.

Eftir hetta skal metingin av, um seyðahald í skattligum høpi kann metast sum vinnuligt virksemi, gerast á sama hátt sum fyri aðrar vinnur. Sum nevnt omanfyri er henda meting eisini avgerandi fyri avgjaldsskylduna hjá landbúnaðarvirkseminum.

Avgerðin er ítøkilig og inniber eina samlaða meting av virkseminum hjá kæraranum, har ein avgerandi fyritreyt er, at virksemið er rikið við fíggjarligum vinningi fyri eyga. Í hesum føri má virksemið sigast at vera støðugt og stórt í vavi. Áseyðatalið er 220 og hagin 11 merkur. Eftir fyriliggjandi upplýsingum brúkar kærarin eisini alt meira tíð upp á hetta virksemið. Hetta sæst aftur í minkandi inntøku frá øðrum inntøkukeldum.

Vert er at leggja til merkis, at kærarin hevur víst á, at vánaliga úrslitið í 2002 skyldast, at hann misti nógvan seyð, og at hetta sæst aftur í lítlari sølu og í stórum útreiðslum til keyp av gimbrum.

Um hædd verður tikin fyri, at árið 2002 var eitt atypiskt ár, soleiðis at sæð verður burtur frá hesum árinum, hevur sølan hjá kæraranum árini 1999 til 2003 ligið millum kr. 84.664 og kr. 94.732. Fyri sama tíðarskeið sæst skattliga úrslitið at vera negativt fyri hvørt ár og at liggja millum kr. -8.204 og kr. -71.822. Landbúnaðarvirksemið hevur sostatt givið hall hvørt ár frá 1999 til 2003.

Kærarin vísir á, at stórar íløgur vóru gjørdar fyri 4-5 árum síðani, og at rentur og avskrivingar hava tyngt munandi um raksturin síðani.

Úrslitið áðrenn rentur og avskrivingar er positivt trý av hesum fýra árum og liggur millum kr. – 5.231 og kr. 7.195.

Ongin ivi er um, at vinnan má tola at bera kostnaðin av avskrivingum, um hon skal metast vinnulig. Hinvegin eru tað tær roknskaparligu og ikki tær skattligu avskrivingarnar, sum siga meira um rentabilitetin av virkseminum, tí tær roknskaparligu avskrivingarnar í størri mun taka hædd fyri slitinum av rakstrargøgnunum.

Skattgjaldarin hevur gjørt eina uppgerð, sum vísir, hvussu úrslitið hevði sæð út, um

avskrivingarnar vóru gjørdar yvir 10 ár.


1999 
2000 
2001 
2002 
2003

Skattskyldugt úrslit 
-60 
-34 
-72 
-90 
-8

Skattligar avskrivingar 
65 
50 
48 
33 
23

Roknskaparligar avskrivingar 
-21 
-21 
-26 
-26 
-26

Roknskaparligt úrslit 
-16 
-5 
-50 
-83 
-11

Staðfestast kann, at virksemið uttan mun til, um hetta verður mett í mun til roknskaparligar ella skattligar avskrivingar, gevur hall ár undan ári.

Tað er rætt, at virksemið kann verða mett vinnuligt, hóast tað gevur hall í eina tíð, men hetta er treytað av, at útlit eru fyri, at virksemið fer at bera seg/geva avlop. Hetta liggur eisini í høvuðstreytini um, at endamálið við einum vinnuligum virksemi er at fáa fíggjarligan vinning burturúr.

Saman við kæruni sendi kærarin eina meting av rakstrinum fyri 2004. Henda meting vísir eitt úrslit á kr. 8.390. Kærarin metir sostatt, at virksemið í nærmastu framtíð fer at geva avlop. Men tá kærarin metir, at útlit eru fyri, at virksemið fer at geva yvirskot, so hvørt sum rentur og avskrivingar minka, av tí at týðandi íløgur ikki skulu gerast komandi árini, kann hetta kanska eisini vera ein ábending um, at pláss er ikki fyri íløgum og harvið avskrivingum í rakstrinum.

Upplýst verður, at kærarin arbeiðir við at víðka um inntøkugrundarlagið, men tá tað tó ikki verður upplýst á hvønn hátt, og onki ítøkiligt fyriliggur um hesar ætlanir, er hetta ikki nakað, sum kann hava ávirkan á hetta mál.

Samanumtikið metir Skatta- og avgjaldskærunevndin, vísandi til vavi á virkseminum, til tað tíð og orku, sum kærarin nýtir til hetta virksemið, og til at útlit sýnist at vera fyri, at virksemið fer at geva fíggjarligt avlop, at grundarlag er ikki fyri at siga, at virksemið ikki er vinnuligt.

Skatta- og avgjaldskærunevndin avgjørdi sostatt at geva kæraranum viðhald í, at hann framvegis skal verða mvg-skrásettur, tí grundarlag er ikki fyri at siga, at landbúnaðarvirksemið hansara ikki er vinnuligt.

